
Կարեն  Միքայելյան 

ՓԱՐԱՎՈՆ ՄԻՐԶՈՅԱՆ 

Փարավոն Միրզոյանի ստեղծագործական կենսագրությունը բարեբախտ է եղել: 

Նա ծնվել է Հայաստանի ամենագեղեցիկ վայրերից մեկում` Սյունիքում, ուր 

գունագեղ լեռները, շլացուցիչ արևը ապագա  նկարչին պարգևել  են բազում  

գեղեցիկ  զգացողություններ, որոնք ճիշտ ուղու վրա դրվեցին առաջին  ուսուցիչ  

Զաքար Խաչատրյանի շնորհիվ: Նա էր, որ վաղ առավոտյան արթնացնում էր իր 

սաներին և ուղարկում արևածագ տեսնելու, նա էր, որ սովորեցնում էր զգալ 

բնությունը: Հետագայում այդ ամենը պետք  եկավ  Լենինգրադի ակադեմիայում:  

Այնտեղ երիտասարդ նկարչին բախտ վիճակվեց ուսանելու Անդրեյ 

Միլնիկովի`Միրզոյանի  խոսքով, այդ “էսթետի և հիանալի  մարդու” 

արվեստանոցում: 

Պետերբուրգն իր ճարտարապետությամբ ամենևին չխանգարեց Միրզոյանին 

ձևավորվելու որպես հայ նկարիչ: Ի դեպ, արվեստի ազգային պատկանելության 

հավերժական  հարցը նրան քիչ է հուզում: Նա համոզված է, որ հայրենի հողում 

ապրող և ստեղծագործող արվեստագետը համապատասխան գեղարվեստական 

արդյունք է ստանում: Կարևորը` զգալ օդը, հողը, հատկապես դրա հոգևոր լիցքը: 

Ինչ վերաբերում է ազգագրությանը, ապա այն ի սպառ բացակայում է նրա 

արվեստում:  

Փ. Միրզոյանի բնածին տաղանդը հղկվեց Պետերբուրգում, մնացածն արվեց 

սեփական ուժերով: Այստեղ ապրած յուրաքանչյուր օրը, թանգարաններում  

անցկացրած բազում ժամերը ապարդյուն չմնացին: Պահպանվել է  փոքրածավալ, 

սակայն խորհրդանշական  դարձած մի ինքնադիմանկար` փետրավոր գլխարկով, 

ժաբոյով… Թանգարանային կերպարներով  ներշնչված ռոմանտիկ ձգտումներ,  որ 

ընդմիշտ  կենդանի մնացին Փ. Միրզոյանի  արվեսում: 

Վերադառնալով Երևան, նա անմիջապես մտավ հայ գեղարվեստական կյանք: Նա 

չէր հետևում ոչ ոքի, նա ինքն էր ուղիներ հարթում: Միրզոյանի  

նախասիրությունները սահմանափակվում էին լոկ հին վարպետների արվեստով: 

Նախ և առաջ դա արտահայտվում էր  պետերբուրգյան մթնշաղի և 

լուսավորության կնիքը կրող թանգարանային գունաշարով: Նման գունային 

լուծումները առկա են նկարչի  արվեստում ընդհուպ մինչև 1986 թվականը, երբ 

ավարտվեց “մութ” շրջանը և սկսվեց “պայծառը”: Թեև, Միրզոյանի վաղ շրջանի 

երփնագիրը  հաճախ գունազարդվել է ծիածանի վառ երանգներով, և դա նպաստել 

է  նկարչի նոր գունային ընկալմանը: Նրա խոսքերով` “բյուրեղացել է  իմ նոր ես-

ը”: Նկարչին կարծես  համակել էր լիակատար, անսահմանափակ ազատության 

զգացումը.  հմայված`  նա  խաղում է   գույնի և լույսի հնարավորություններով: 

Համարձակ, եռանդուն ձեռագիրը թույլ է տալիս  պլեներային պայմաններում  

իսկույն ֆիքսել տպավորությունները: Բացօթյա  աշխատանքը անհրաժեշտ է 

դարձել նկարչի համար, ցանկալի շռայլություն:  Մանկուց սովորելով արթնանալ 

արևածագին, նա ամեն օրը սկսում է արվեստանոցում  կամ բնության գրկում: 

Իր ստեղծագործական ազատությունը Փ. Միրզոյանը չի ցանկանում 

սահմանափակել որոշակի գեղարվեստական խնդիրներով  կամ շինծու 

կոնցեպցիայով, նա  զերծ է  փիլիսոփայելու ց: Այո, նա վերաիմաստավորել է 

կայացած կանոնները, իր և դիտողի համար քողարկել ժանրերի սահմանները: 

Սակայն նրա յուրաքանչյուր գեղանկարում, կավճանկարում կամ գծանկարում 

ակնհայտ է հայկական դոմինանտը, որը  նախ և առաջ արտահայտվում է 

հուզական աշխարհընկալմամբ: Նրա “հայկականության” դրսևորումներից մեկը 

բացառիկ է` նա երբեք չի աշխատում իր երկրից դուրս: Չցանկանալով  վիրավորել 

որևէ մեկին, նա համարում է, որ նկարիչը կարող է ամբողջությամբ դռսևորվել 

միայն այն դեպքում, երբ նա միաձուլված է իր հարազատ միջավայրին  և  

գիտակցում է իրեն ամբողջի մասնիկ: Հայաստանում Փարավոնը ազատ է որևէ 

կապանքից, ներքին խոչնդոտից, նա սերտորեն կապված է թե՛ բնությանը, թե՛ 

մարդկանց: Միայն այստեղ են նկարչի զգացմունքները բռնկվում,  ողողում կտավը 

կամ թուղթը: Մենամարտը կտավի կամ թղթի մաքուր մակերեսի հետ 

նվազագույնի է հասցված, ըստ էության, այն  անտեսանելի է,  ընթանում է 

խորապես  ներսում,  իսկ  թե  ինչ  կստացվի  պլեներային թեթև ճեպանկարից կամ 

էտյուդից` դժվարանում է ասել ինքը նկարիչը: Ամեն ինչ կախված է 

տրամադրությունից, իրավիճակից, նույնիսկ եղանակից: Նա մտահայեցական 

խնդիրներ չի դնում իր առջև, դրանք ծագում են ինքնըստինքյան, լուծվում 

ընթացքում, և ամեն անգամ յուրովի: Նախասիրած գույներ չկան, նկարիչը 

օգտագործում է թե՛  մաքուր ու բաց, թե՛  հագեցած և թե՛  խուլ գույներ: 

Զգացմունքների հորդությունից նրա վրձնի ծայրին, ասես, կայծ է ծնվում, և այդ 

կայծով է նա ստեղծում իր բնանկարները, ինտերիերները, դիմանկարները, 

նույնիսկ նատյուրմորտները, այդ կայծի էներգիայով է լցվում նրա երփնագիրը: 

Նույնիսկ ամենաստատիկ մոտիվները` արվեստանոցի տեսարան, նատյուրմորտ, 

բնանկար սարով, լի են շարժումով` թեթև բաբախյունից մինչև հզոր 

տատանումներ: Գունային տարերքի հետ մեկտեղ դա ստեղծում է 

զգացմունքներով հագեցած,  անհաանգիստ մի տարածություն` լի հստակ զգայելի 

բույրերով, որոնք սոսկ ընդգծում են նկարների ինտոնացիան`բացահայտ 

քնարերգությունից մինչև դրամա: Միշտ չէ, որ հաջողվում է նշմարել այդ 

ինտոնացիան` Փարավոն Միրզոյանը երբեք չի ասում իր ասելիքը մինչև վերջ: Նա 

հասցնում է դիտողին ինչ-որ սահմանի, ապա նրբանկատորեն հեռանում: Սա նախ 

և առաջ վերաբերվում է մերկ կանանց պատկերներին:  Ընդհանուր առմամբ 

Միրզոյանը այն սակավ հայ նկարիչներից է, որոնք  հետևողականորեն 

անդրադառնում են այդ թեմային: Նա փնտրում է կնոջը և բացահայտում նրան, 

զգում է նրա իղձերն ու մտքերը, տրամադրության ամենանուրբ երանգները: 

Պատկերի հիմքում միշտ բնորդուհու ճեպանկարն է: Կանանց կերպարներից և ոչ 

մեկը մտացածին չէ: Նկարչի գլխավոր խնդիրը առաջին զգայությունը հաղորդելն 

է, այնուհետև նա դիտողին առաջարկում է բացահայտել կերպարի գաղտնիքը: Ի 

դեպ, այդ գեղարվեստական թերասությունը  բնորոշ է Միրզոյանի ողջ 

ստեղծագործությանը:  Նա ուզում է, որ հանդիսատեսը չլինի սոսկ անտարբեր 

դիտող, այլ դառնա պլաստիկ գործողության, երփնագրային ինչ-որ պատմության 

կամ  ինտրիգի մասնակից: 

Նրա արվեստը բազմանշան է, Արևմուտքի և Արևելքի մի բարդ միահյուսվածք, որն 

անհնար է տարրալուծել: Տեսանելի և հոգևոր աշխարհը նա վերածում է 

զգացական, շնչող, երբեմն գեղադիտական կերպարների: 

Նկարիչն երկար ճանապարհ է անցել` դժվարին,  բայց ուրույն: Իր ամենակարևոր 

ձեռքբերումը ստեղծագործության և ներաշխարհի լիակատար 

ներդաշնակությունն է: Ձեռք է բերել իմաստություն, որը երբեք թույլ չի տվել հեշտ 

հաջողություն փնտրել: Նա ամբողջությամբ իր տարերքի մեջ է, գույների, կրքերի, 

զգացմունքների, իրական-անիրական, երբեմն անհետացող աշխարհի տարերքի 

մեջ: Ն կարչի  աշխարհը լեցուն է պոետական  փոխաբերություններով և 

խորհրդանիշներով, որոնք հյուսում-կառուցում են  ապրումներով  ու 

որոնումներով լի պատկերները: Փարավոնի աշխատանք ները ոչ բոլորին կարող 

են դուրալի լինել, բայց  ակնհայտ է, որ դրանք ստեղծ ել է  խորազգաց վարպետ: 

Նրա արվեստը զգացմունքների պարզորոշ արտացոլում չէ, այլ աշխարհի 

գեղագիտորեն իմաստավորված ընկալման տրամաբանական արդյունք, 

ժամանակի ռիթմը, զարկերակը, պլաստիկան  բանաստեղծորեն արտացոլելու 

ցանկություն: Նրա գեղանկարչությունը լեցուն է բերկրանքով ու գեղեցկությամբ, 

կեցության և հոգեկան ազատության  զգացումով: Ընդհանուր առմամբ Միրզոյանի 

արվեստը Հայաստանի ամբողջական կերպարն է` միանգամայն այլ, սովորական 

կաղապարներից հեռու: Նրա  բնապատկերներն ու մարդիկ  հանդես են գալիս 

որպես  հայ իրականության  հուզիչ, զգացական գեղարվեստական հարասություն, 

որը լիովին զերծ է պատմողականությունից:   

Փարավոն Միրզոյանի հոգևոր և գեղարվեստական խոր, անդուլ  որոնումների  

կենդանի ուժը նրան թույլ է տալիս նշանակալի տեղ զբաղեցնել վերջին շրջանի 

հայ արվեստի համատեքստում: Նա գտել է իր երկրի սեփական տեսանկյունը, 

երկրի ուրույն զգացողությունը, և դա է ամենակարևորը: 

 

 


